Foras na Gaeilge
[image: image1.jpg]Foras na Gaeilge

()]

New Funding Model




Doiciméad Comhairliúcháin

Meitheamh 2019
Athbhreithniú ar Mhaoiniú Fhoras na Gaeilge 
d’Earnáil na Meán Gaeilge clóite agus ar líne
Foras na GaeilgeForas na Gaeilge
www.forasnagaeilge.ie
ÁBHAR
1. Réamhrá       

2. An Polasaí a Mhíniú     

3. Breithniú ar na Sonraí agus ar an Taighde atá ar fáil      

4. Measúnú ar Thionchair    

5. Roghanna Eile, Maolú & Cinneadh Polasaí       

6. Do Thuairimí á Lorg        

7. Comhairliúchán Foirmiúil, Cinneadh agus Foilsiú Torthaí        

Cuid 1 Réamhrá 

Cuspóir an Chomhairliúcháin
Is é is aidhm don doiciméad comhairliúcháin seo, tuairimí a lorg ar athbhreithniú thionscnaimh mhaoinithe Fhoras na Gaeilge i dtaobh earnáil na meán Gaeilge clóite agus ar líne don tréimhse Eanáir 2020 ar aghaidh. 
Tugann an doiciméad comhairliúcháin seo eolas cúlra do dhaoine, a bhfuiltear ag lorg comhairle orthu, maidir le cur chuige agus feidhmiú na scéime molta. 

Is mian le Foras na Gaeilge scéala a fháil ón oiread daoine agus is féidir le linn an chomhairliúcháin seo. Chun cuidiú leis an bpróiseas comhairliúcháin seo, tugtar thíos anseo cuntas ar mholtaí Fhoras na Gaeilge maidir leis an scéim athbhreithnithe. Tá ceisteanna thíos anseo freisin ar mian le Foras na Gaeilge go bhfreagrófar iad. 
 

Freagairt don chomhairliúchán
Is féidir ceistneoirí comhlánaithe a sheoladh trí ríomhphost nó tríd an bpost chuig an gComhordaitheoir Freagairtí thíos le bheith faighte faoin 15 Lúnasa 2019 ar 13.00. Gheobhaidh tú admháil laistigh de 2 lá oibre (de ríomhphost nó 5 lá i gcóip chrua) le deimhniú go bhfuil do cheistneoir faighte. Mura bhfaigheann tú admháil, déan teagmháil linn le do thoil ag an uimhir ghutháin thíos le do thoil.

Iarrtar ort na sonraí seo a leanas a thabhairt:

Ainm: ______________________________________________________________

Ag freagairt thar ceann (más bainteach): _________________________________
Sonraí Teagmhála: ______________________________________________________

Comhordaitheoir Freagairtí


Comhordaitheoir Freagairtí

Foras na Gaeilge




Foras na Gaeilge

2-4 Sráid na Banríona



63-66 Sráid Amiens
Béal Feirste, BT1 6ED



Baile Átha Cliath 1
Teil +44 2890 890970




Teil +353 1 639 8400

Ríomhphost: meain@forasnagaeilge.ie    
Rúndacht agus Saoráil Faisnéise 

Foilseoidh Foras na Gaeilge achoimre ar na freagraí tar éis dheireadh an phróisis comhairliúcháin agus féadfaidh sé iad a fhoilsiú ina n-iomláine. Más fearr leat go bpléifear le do fhreagraí faoi rún, inis dúinn le do thoil, ag míniú na bhfáthanna atá agat. Ach, fiú má iarrann tú go bpléifí le do fhreagairt faoi rún, féadfaidh Foras na Gaeilge a shocrú, nó féadfaidh Coimisinéir Faisnéise a éileamh ar Fhoras na Gaeilge do fhreagra a fhoilsiú ina iomláine nó cuid di. Glacfar leis nach mbaineann le do fhreagra, aon séanadh uathoibríoch a ghineann do chóras ríomhaireachta, ach amháin maidir le heolas ar iarradh rúndacht ina leith go háirithe.
Má iarrtar orainn freagraí a nochtadh faoin gCód Cleachtais ar Shaoráil Faisnéise do na comhlachtaí forfheidhmithe Thuaidh/Theas agus Tourism Ireland, cuirfimid aon iarratas ar rúndacht san áireamh. Ní féidir, áfach, dearbhú a thabhairt maidir le rúndacht faoi shaoráil faisnéise.

Láimhseálfaimid go cuí, sonraí pearsanta a chuirfidh tú ar fáil de réir reachtaíochta a bhaineann le Cosaint Sonraí.

Le tuilleadh eolais ar rúndacht freagraí a fháil, déan teagmháil le do thoil le hOifig an Choimisinéara Faisnéise nó féach an láithreán Idirlín ag:  www.informationcommissioner.gov.uk nó www.oic.gov.ie 
Cuspóir agus Comhthéacs 

Choimisiúnaigh Foras na Gaeilge mórthaighde agus comhairliúchán a foilsíodh in 2011 (www.forasnagaeilge.ie/tuarascail-straiteis-ur-maidir-leis-na-meain-chloite-agus-ar-line). Is ar an taighde sin a bunaíodh an cur chuige reatha maidir leis an maoiniú atá Foras na Gaeilge a chur ar fáil d’Earnáil na Meán Clóite agus Ar Líne ó dheireadh 2014 ar aghaidh. Go dáta, reáchtáladh babhta amháin de na trí scéim, Scéim Nuachtán Ar Líne, Scéim Iris Ghaeilge agus Scéim Iris Stílmhaireachtála, a mhair 3/4 bliana. 
Is maoiniú bliantúil de €500k atá Foras na Gaeilge a chur ar fáil do na trí scéim sin le chéile ó shin. Tá dhá shíneadh ama curtha le conarthaí na dtrí dheontaí reatha a fhad is go bhfuil an próiseas athbhreithnithe seo ar siúl ag Foras na Gaeilge. Maireann an síneadh conartha reatha go 31 Nollaig 2019. 
Léiríonn an tuairisc anailíse, a ullmhaíodh d’Fhoras na Gaeilge i Nollaig 2018 ar fheidhmíocht na dtrí scéim reatha d’Earnáil na Meán Gaeilge clóite agus ar líne, ‘Tuairisc ar an anailís ar na meáin Ghaeilge atá maoinithe ag Foras na Gaeilge’ (Tuarascáil Dhaltúin), www.forasnagaeilge.ie/nuacht/foilseachain/, na mórdhúshláin éagsúla roimh na trí dheontaí reatha, agus níl na trí fhoilseacháin indéanta, ar chúiseanna éagsúla, faoin gcreat teoranta tacaíochta is  féidir le Foras na Gaeilge a chur ar fáil faoi láthair don earnáil seo. Chuige sin, aontaíodh gan babhta eile de na scéimeanna reatha a reáchtáil agus teacht ar roghanna eile don chiste bliantúil de €500k atá ar fáil ó bhuiséad Fhoras na Gaeilge mar thacaíocht d’Earnáil na Meán Gaeilge Clóite agus Ar Líne. Is í is bunaidhm leis an bpróiseas seo ná cur chuige níos éifeachtaí a fhorbairt don chiste seo.
Clár ama
Is é an spriocdháta le ceistneoir a chur isteach ná 15 Lúnasa 2019.
Comhionannas Deiseanna
Tugann an rannán seo an cúlra le cruthú agus cuspóir an doiciméid seo.
Éilíonn Alt 75 den Northern Ireland Act 1998 ar Fhoras na Gaeilge, agus é ag tabhairt faoina chuid feidhmeanna, aird chuí a bheith aige ar chomhionannas deiseanna:

· idir daoine nach ionann creideamh reiligiúnach, tuairim pholaitiúil, cine, aois, stádas pósta nó claonadh gnéis;

· idir fir agus mná go ginearálta;

· idir daoine a bhfuil míchumas acu agus daoine nach bhfuil;

· idir daoine a bhfuil cleithiúnaithe acu agus daoine nach bhfuil.

Chomh maith leis sin, gan dochar dá oibligeáidí thuas, ní mór d’Fhoras na Gaeilge aird a bheith aige ar a inmhianaithe agus atá sé dea-chaidreamh a chur chun cinn idir daoine nach ionann creideamh reiligiúnach, tuairim pholaitiúil nó grúpa cine dóibh.

Tá Foras na Gaeilge go hiomlán tiomanta cloí le riachtanais reachtúla alt 75 an Northern Ireland Act 1998.

Faoi alt 49A den Disability Discrimination Act 1995 (DDA 1995) (mar atá leasaithe ag an Disability Discrimination (Northern Ireland) Order 2006), éilítear ar Fhoras na Gaeilge, agus é ag tabhairt faoina chuid feidhmeanna, aird chuí a bheith aige ar an ngá:

· dearcaidh dhearfacha a chur chun cinn i leith daoine a bhfuil míchumas acu; agus

· rannpháirteachas a spreagadh ag daoine a bhfuil míchumas acu sa saol poiblí (‘na dualgais maidir le míchumas’).

Tá próiseas comhairliúcháin eile ar siúl taobh leis an gceann seo chun ceisteanna a mheasúnú maidir le comhionannas.

An Staid Reatha

Tugtar thíos léargas ar dheontaithe na dtrí scéim reatha i gcomhar leis an staid reatha dar 31 Nollaig 2018: 
Scéim Nuachtán Ar Líne 

Faoin scéim seo, cuireann Tuairisc.ie seirbhís nuachta Gaeilge ar líne amháin ar fáil do phobal na Gaeilge, in Éirinn agus thar lear agus níl táille nó síntiús ag gabháil leis. Tá sé mar aidhm acu oibriú i gcónaí ar leas an phobail trí nuacht, eolas, anailís agus siamsaíocht ar ardchaighdeán a bhailiú, a fhoilsiú agus a chur sa chúrsaíocht. Foilsítear ailt ar bhonn laethúil. 
Tá ceathrar foirne lánaimseartha agus duine amháin páirtaimseartha ag obair le Tuairisc.ie agus idir 40 agus 50 duine ag cuidiú leo go rialta mar shaoririseoirí as an tobar de 250 saoririseoir san iomlán atá cláraithe leo. Is é Seán Tadhg Ó Gairbhí eagarthóir na seirbhíse.
· Seoladh: Tuairisc.ie, Bearna, Co. na Gaillimhe
· Méid deontais gach bliain: €298,492
· Suíomh idirlín: www.tuairisc.ie
Líon úsáideoirí sa bhliain 2018: 260,809; leantóirí Facebook: 14,579; leantóirí Twitter: 8,082 agus leantóirí Instagram: 1,405. Ó bunaíodh Tuairisc.ie in 2014 tá 965,000 úsáideoir ag an suíomh, tugadh 3.3 milliún cuairt ar an suíomh agus d’fhéach na daoine sin ar 7.9 milliún leathanach. Tugadh 955,000 cuairt ar an suíomh in 2018. 
Scéim Iris Ghaeilge:

Faoin scéim seo, cuirtear an iris mhíosúil Comhar i gcló agus tá táille de €4 ar gach eagrán (nó córas síntiúis bliana idir do chóip chrua de gach eagrán úr, mar aon le rochtain iomlán leictreonach ar na hailt agus ar iar-eagráin). Tá príomhfhócas an ábhair dírithe ar chúrsaí litríochta agus ar chúrsaí reatha, ina measc nualitríocht chruaitheach, tuairimíocht, díospóireacht, úrscéalta, gearrscéalta, filíocht agus léirmheastóireacht. Foilsíonn Comhar 12 eagrán den iris gach bliain i gcomhar le móreagrán litríochta. Tá feidhmeannach lánaimseartha fostaithe ag Comhar mar aon leis an dá eagarthóir.
Is é Seán Tadhg Ó Gairbhí an t-eagarthóir ginearálta agus is é Tristan Rosenstock atá ina eagarthóir liteartha.
· Seoladh: COMHAR, 47 Sráid Harrington, Baile Átha Cliath 8.
· Méid deontais gach bliain: €120,000 
· Suíomh idirlín: www.comhar.ie/iris/
Líon síntiúsóirí in 2018: 320 (x 12 mí) mar aon le 908 cóip a díoladh i siopaí Easons. Seoltar eagráin na hirise chuig an Astráil, Meiriceá, an Ghearmáin, Lucsamburg, an Bhreatain, an Bheilg, an Iodáil, Ceanada, an Iorua agus chuig síntiúsóirí ar fud an oileáin. Leantóirí Facebook: 2,947 agus leantóirí Twitter: 2,415.
Is faoin eagraíocht chéanna COMHAR atá foilseacháin eile á gcur amach: ComharÓg, Comhar Taighde, LeabhairCOMHAR, Comharléinn/iCOMHAR.
Scéim Iris Stílmhaireachtála

Faoin scéim seo, maoinítear Rua Media leis an iris NÓS a fhoilsiú ar líne. Is iris chultúir í NÓS a fhoilsítear ar líne amháin go míosúil agus dírítear ar shuimeanna coitianta an tsaoil chomhaimseartha, agus ar léargas muiníneach Gaelach a thabhairt ar an saol. Mar aon leis an iris ar líne, eagraíonn siad Gradaim Cheoil NÓS ar bhonn bliantúil don cheol Gaeilge agus imeachtaí eile gach bliain. 
Tá beirt fostaithe ag an eagraíocht agus suas le 20 saoririseoir ag obair acu go rialta. 

Is é Maitiú Ó Coimín Eagarthóir NÓS.  

· Seoladh: NÓS, Cultúrlann McAdam Ó Fiaich, 216 Bóthar na bhFál, Béal Feirste, BT12 6AH

· Méid deontas gach bliain: £68,700 
· Suíomh idirlín: www.NOS.ie 
Líon úsáideoirí sa bhliain 2018: 68,416; leantóirí Facebook: 10,090; leantóirí Twitter: 7,530 agus leantóirí Instagram: 1,065. Tugadh 148,663 cuairt ar an suíomh sa bhliain 2018.
Maoiniú Fhoras na Gaeilge 2014 - 2019

Tá infheistíocht maoinithe de luach os cionn €2,251,946 curtha ar fáil ó 2014 anuas go deireadh 2018, mar aon le €496,146 eile ceadaithe do 2019, d’earnáil na meán Gaeilge clóite agus ar líne trí na trí scéim thuasluaite.
Comhairliúchán le páirtithe leasmhara in earnáil na Gaeilge
Iarrfaidh Foras na Gaeilge tuairimí na ngrúpaí maoinithe reatha, páirtithe eile Earnáil na Meán Gaeilge, lucht faighte deontas faoi scéimeanna maoinithe éagsúla Fhoras na Gaeilge agus tuairimí Ceanneagraíochtaí maidir le socruithe maoinithe nua don earnáil seo trí mholtaí scríofa agus teagmháil leanúnach.  

Cuid 2. An Polasaí a Mhíniú
Is é atá mar chuspóir ag an maoiniú bliantúil de €500k atá ar fáil ó Fhoras na Gaeilge:
1. chun tacú le forbairt na hiriseoireachta Gaeilge 
2. chun fáil níos leithne a thabhairt do phobal na Gaeilge ar ábhar léitheoireachta ó earnáil na meán clóite agus ar líne, agus 

3. chun cur leis an ról reachtúil comhairleach atá ar Fhoras na Gaeilge i leith na Gaeilge laistigh d’earnáil na meán in Éirinn agus 
4. chun cur leis an ról reachtúil atá ag Foras na Gaeilge i leith ról na Gaeilge mar theanga náisiúnta na tíre.

Bunaithe ar réamhthaighde agus scrúdú ar dheiseanna don mhaoiniú bliantúil, ba mhaith le Foras na Gaeilge tuairimí an phobail ar na moltaí seo a leanas :
1. Go n-imeoidh Foras na Gaeilge ó chur chuige na scéimeanna iomaíochta leis na trí scéim reatha agus díriú as seo amach ar neart maoinithe d’uasluach €360k sa bhliain a thairiscint ar bhonn conradh seirbhíse inathnuaite do phríomhsholáthróir amháin chun suíomh gréasáin lán-Ghaeilge a sholáthar saor ó tháille. Beidh béim agus seiftiúlacht an tsuímh gréasáin seo le díriú, den chuid is mó, ar nuacht agus ar ábhar léitheoireachta eile a dhíreofar go háirithe ar phobal na Gaeltachta, ar phobail eile na Gaeilge agus earnáil na Gaeilge – níl sé i gceist go rachaidh an suíomh in iomaíocht le mórsholáthróirí nuachta eile le hábhair lasmuigh de na réimsí seo a chlúdach. Beidh réimsí faoi leith le tabhairt san áireamh freisin, ag brath ar thaighde nua atá coimisiúnaithe ar threochtaí ar shuimeanna léitheoireachta i bhfoilseacháin na meán; 
2. Go bhforbrófar ardán ar leith ar líne mar chuid d’earnáil na meán ar mhaithe le saibhriú na hintleachta a chothú agus a chur i láthair sa phobal. Le buiséad de €60k, beidh an t-ardán seo dírithe ar ábhar critice agus ar léirmheastóireacht mar aon le scríbhneoireacht chruthaíoch agus léann intleachtúil na Gaeilge a chothú. 

3. Go bhforbrófar scéim phrintíseachta do chéimithe iriseoireachta Gaeilge (nuair atá an cúrsa críochnaithe acu) ar mhaithe le tionchar agus feidhm na hiriseoireachta Gaeilge a leathnú agus a normalú sa phobal san iomlán.  Le buiséad tosaigh de €40k agus i gcomhpháirtíocht le hinstitiúidí tríú leibhéal agus páirtnéirí earnáil na meán, cuirfear liúntas bliana ar fáil in 2020 do cheithre iarchéimí rathúil a chaithfidh seal printíseachta ag saothrú ábhair scríofa trí mheán na Gaeilge, idir iriseoireacht éadrom agus iriseoireacht iniúchta; 
4. Go bhforbrófar scéim phíolótach dírithe ar fhoilsiú saor-nuachtáin áitiúla lán-Ghaeilge do na ceantair is mó a bhfuil pobal labhartha Gaeilge iontu. Díreofar ar dtús ar thrí cinn de na Limistéir Pleanála Teanga (LPT). Cuirfear liúntas forbartha ar fáil mar aon leis an gcabhair theicniúil agus i gcomhar leis na ceanneagraíochtaí sna LPTanna/comharchumainn roghnaithe, le nuachtáin áitiúla faoi mhúnla tablóideach a fhoilsiú agus a scaipeadh go míosúil (mar aon le leagan leictreonach). Beidh pórbhuiséad iomlán de €40k ar fáil don mholadh seo.
Anuas ar an tacaíocht mhaoinithe a chuirfidh Foras na Gaeilge ar fáil, bunaithe ar na moltaí thuasluaite, forbróidh Foras na Gaeilge ár ról reachtúil comhairleach chun dul i dtionchar ar  pháirtithe eile in earnáil na meán, idir sholáthróirí státurraithe agus earnáil na nuachtán clóite neamhspleách. Déanfar seo ar mhaithe le húsáid agus láithreacht na Gaeilge sna meáin Bhéarla a mhéadú san iomlán.
3. Breithniú ar na Sonraí agus an Taighde atá ar Fáil
Tá na moltaí thuasluaite bunaithe ar na tosaíochtaí gnímh is mó gur féidir a bhaint amach laistigh den chistíocht theoranta atá ar fáil ó bhuiséad bliantúil Fhoras na Gaeilge. Tugtar thíos na gnéithe agus na sonraí eile a tógadh san áireamh sa phróiseas forbartha moltaí:
1. Léiríonn Tuarascáil Dhaltúin go bhfuil foilseacháin reatha na dtrí scéim reatha go mór faoi bhrú airgeadais. Léiríonn freisin dúshláin leanúnacha fheidhmiúla agus forbartha rompu laistigh den earnáil fíor-iomaíoch seo. Tá aitheantas tugtha don infheistíocht agus don fhorbairt nuálaíoch ar leith atá curtha san infreastruchtúr reatha do nuachtán Gaeilge ar line. Léirítear an tuairim gur mó costais reáchtála na seirbhíse ná mar atá ar fáil ón gconradh maoinithe reatha. Ardaíonn Tuarascáil Dhaltúin freisin an cheist an bhfuil feidhm le trí ardán éagsúla i bhfianaise na gcostas leanúnach ar na trí sholáthóir éagsúla. 

2. Anuas ar an ról ag soláthar ábhar nuachta agus ailt iriseoireachta, tá tábhacht mhór le hearnáil na meán Gaeilge mar ardán le tuairimíocht agus anailisiú chriticiúil a sholáthar, agus mar ardán le prós-iriseoireacht agus scríbhneoireacht chruthaíoch nua a sholáthar sa phobal. Mar theanga le stádas oifigiúil i gcomhthéacs domhanda agus an brú leanúnach lena hathbheochan, tá feidhm riachtanach le spás ar leith a bheith ar fáil leis an scríbhneoireacht agus leis an phrós-iriseoireacht nua a spreagadh, a óstáil agus a shóláthar do lucht léitheoireachta níos leithne, mar fhuinneog bheo ar mheon agus ar fhealsúnacht na sochaí Éireannaí trí mheán na Gaeilge .
3. Bhí ceist thodhchaí na hiriseoireachta Gaeilge á plé go mór le linn an phróisis chomhairliúcháin dheireanaigh a reáchtáladh in 2010 ach níor forbraíodh aon scéim nó tacaíochtaí chuige sin ag eascairt as ó shin. Léirítear gur chuid lárnach den tsochaí é cleachtadh na hiriseoireachta i dteanga an spriocphobail, agus tá tábhacht níos mó fós léi do phobail na mionteanga. Is gá mar sin cur chuige struchtúrtha agus spreagúil a chur ar fáil d’iriseoirí chun an cheird a chleachtadh trí mheán na Gaeilge. Is gá sin a dhéanamh laistigh de mhór-earnáil na meán, go háirithe don ghrúpa bliantúil do chéimithe iriseoireachta le Gaeilge. 

4. Tá feidhm an nuachtáin phobail áitiúil molta go mór sa tuarascáil a foilsíodh in 2011 ag tabhairt aird ar choincheap agus múnla Goitse (nuachtán pobail dírithe ar pharóiste Ghaoth Dobhair). Moltar an cur chuige mar ardán éifeachtach le nuacht agus ailt faoin gceantar áitiúil a chur ar fáil. Tá coincheap na nuachtlitreach pobail forleathan ar fud na Breataine Bige. Cuirtear os cionn 50 Paparau Bro (nuachtlitreacha pobail scríofa sa Bhreatnais) i gcló (i gcóip chrua den chuid is mó) go míosúil. Déantar seo chun freastal a dhéanamh ar na pobail labhartha Breatnaise ag leibhéal áitiúil. Le pleanáil níos comhtháite faoi réir Acht na Gaeltachta (2012) tosaithe sna limistéir Ghaeltachta, beidh nuachtán pobail lán-Ghaeilge ina uirlis thábhachtach i gcomhthéacs an pholasaí náisiúnta pleanála teanga. 
4. Measúnú ar Thionchair

Catagóir Alt 75: Creideamh Reiligiúnach

Ní heol aon saincheist a bheith ann.

Catagóir Alt 75: Tuairim Pholaitiúil 

Ní heol aon saincheist a bheith ann.

Catagóir Alt 75: Grúpa Cine 

Ní heol aon saincheist a bheith ann.

Catagóir Alt 75: Aois

Ní heol aon saincheist a bheith ann.

Catagóir Alt 75: Stádas Pósta 

Ní heol aon saincheist a bheith ann.

Catagóir Alt 75: Gnéaschlaonadh

Ní heol aon saincheist a bheith ann.

Catagóir Alt 75: Fir & Mná go Ginearálta

Ní heol aon saincheist a bheith ann.

Catagóir Alt 75: Míchumas

Ní heol aon saincheist a bheith ann.

Catagóir Alt 75: Cleithiúnaithe
Ní heol aon saincheist a bheith ann.

Achoimre

Níltear ag súil leis go mbeidh aon tionchar diúltach ag na hathruithe ar mhaoiniú reatha an dá dheontaí ar aon cheann de ghrúpaí Alt 75 a éilíonn maolú nó beartas eile nó atá oscailte dóibh.
5. Roghanna, Maolú & Cinneadh Polasaí
Faoi láthair, is mó an riosca nach mbeidh cuid de na soláthróirí reatha ábalta leanúint faoin mhaoiniú atá ar fáil faoi láthair, agus tá iarracht déanta an riosca seo a thógáil san áireamh sa chur chuige úr molta. Tá an soláthar reatha i nGaeilge, atá ar fáil anois ó fhoinsí eile lasmuigh de na trí scéim reatha idir nuacht agus ailt eile curtha san áireamh fosta. 
Aontófar moladh foirmiúil críochnúil tar éis na ráitis a thugtar le linn an phróisis comhairliúcháin a bhreithniú agus déanfaidh Bord Fhoras na Gaeilge cinneadh i leith na chéad chéime eile. 
Is féidir go n-aontófar ar cheann de na roghanna seo a leanas: 
(i) leanúint de  chur chuige na scéimeanna reatha gan athrú, 
(ii) deireadh a chur leis an gcur chuige reatha agus glacadh leis an gcur chuige úr mar atá molta thuas, nó 
(iii) glacadh leis an gcur chuige úr i gcomhar le leasuithe molta eile air.
6. Do Thuairimí á Lorg
Táimid ag lorg do thuairimí maidir leis na hathruithe molta ar an gcur chuige is éifeachtaí a fhorbairt leis an gciste reatha d’earnáil na meán Gaeilge clóite agus ar líne ó Fhoras na Gaeilge: 
C 1. An bhfuil tú i bhfabhar / i gcoinne an chur chuige nua atá molta nó aon ghné de? Mínigh an chúis le do thoil:
C 2. An bhfuil moltaí feabhais a mholfá don chur chuige nua atá molta nó aon ghné de? Liostaigh thíos le do thoil:
C 3. Lasmuigh den chur chuige nua molta, an bhfuil moltaí agat maidir leis an socrú reatha a fheabhsú? Mínigh do mholtaí le do thoil:
C 4. Sa chás go bhféadfadh Foras na Gaeilge cur leis an maoiniú reatha de €500k don earnáil seo, cad iad na tosaíochtaí caiteachais eile a mholfá:

Chuirfimis fáilte roimh aon eolas agus ráitis sa bhreis ar dhóigh leat go gcuideodh siad linn eolas a chur lenár machnamh. Cuir do ráitis faoin 15 Lúnasa 2019 le do thoil, chuig: 

Comhordaitheoir Freagairtí


Comhordaitheoir Freagairtí

Foras na Gaeilge




Foras na Gaeilge

2-4 Sráid na Banríona



63-66 Sráid Amiens
Béal Feirste, BT1 6ED



Baile Átha Cliath 1
Teil +44 2890 890970




Teil +353 1 639 8400

Ríomhphost: meain@forasnagaeilge.ie
N.B. Tabhair sonraí teagmhála le do thoil. 
7. Comhairliúchán Foirmiúil, Cinneadh agus Foilsiú Torthaí        

Tosóidh an próiseas foirmiúil comhairliúcháin seo i Meitheamh 2019. Foilseofar achoimre ar na freagraí ar shuíomh gréasáin Fhoras na Gaeilge níos déanaí san fhómhar. 

Déanfaidh Bord Fhoras na Gaeilge a chinneadh faoin gceathrú ráithe de 2019. 

